
SUGʻURTA SHARTNOMASINING 
HAYOTIY SIKLI BOʻYICHA XARAJATLARNI 
GURUHLASH MASALALARI

Annotatsiya. Tezisda sugʻurta tashkilotlari xarajatlarini sugʻurta shartnomasining hayotiy sikli boʻyicha 
guruhlashning uslubiy masalalari tadqiq etilgan. Sugʻurta shartnomasining hayotiy sikli shartnomagacha 
boʻlgan, shartnomaning amal qilishi hamda majburiyatlarni bajarish va shartnomani yakunlash bosqichlariga 
ajratilgan. Har bir bosqichda yuzaga keladigan xarajatlarning iqtisodiy mazmuni, shartnomaga bogʻliqlik darajasi 
va hisobga olish usuli aniqlashtirilgan. Xarajatlarni «hayotiy sikl bosqichi — biznes jarayon — shartnomaga 
bogʻliqlik darajasi — hisobga olish usuli — masʼuliyat markazi» zanjiri asosida tasniflash va analitik 
hisobga olish modeli taklif etilgan.

Kalit soʻzlar: sugʻurta shartnomasi, hayotiy sikl, sugʻurta xarajatlari, biznes jarayon, anderrayting, 
shartnoma tuzish xarajatlari, zararlarni tartibga solish, analitik hisob, xarajat markazi, masʼuliyat markazi.

Аннотация. В тезисе исследованы методические вопросы группировки расходов страховых 
организаций по жизненному циклу страхового договора. Жизненный цикл страхового договора разделен 
на этапы, предшествующие заключению договора, этап действия договора, а также этап исполнения 
обязательств и завершения договора. Для каждого этапа уточнены экономическое содержание 
возникающих расходов, степень их связи с договором и порядок бухгалтерского учета. Предложена 
модель аналитического учета и классификации расходов на основе цепочки «этап жизненного цикла 
— бизнес-процесс — степень связи с договором — способ учета — центр ответственности».

Ключевые слова: страховой договор, жизненный цикл, страховые расходы, бизнес-процесс, 
андеррайтинг, расходы на заключение договора, урегулирование убытков, аналитический учет, центр 
затрат, центр ответственности.

Abstract. The thesis examines the methodological issues of classifying insurance company expenses 
according to the life cycle of an insurance contract. The life cycle of an insurance contract is divided into the 
pre-contract stage, the contract execution stage, and the stage of fulfilling obligations and contract completion. 
For each stage, the economic nature of the incurred expenses, their degree of association with the contract, 
and the accounting approach are clarified. A model for the classification and analytical accounting of expenses 
based on the chain “life cycle stage – business process – degree of contract association – accounting 
method – responsibility center” is proposed.

Keywords: insurance contract, life cycle, insurance expenses, business process, underwriting, contract 
acquisition costs, claims settlement, analytical accounting, cost center, responsibility center.

K I R I S H
Sugʻurta tashkilotlarida xizmatlar tannarxini ishonchli aniqlash xarajatlarning nafaqat iqtisodiy elementlari 

va moddalari, balki ularni yuzaga keltirgan biznes jarayonlari hamda sugʻurta shartnomalari bilan bogʻliqlik 
darajasi toʻgʻrisidagi axborotni ham talab etadi. Amaliyotda mehnat haqi, vositachilik haqi, axborot xizmatlari, 
ekspertiza, bank va boshqa xarajatlar umumiy hisob obyektlarida jamlanishi mumkin. Bunday yondashuv 
moliyaviy hisobotni shakllantirish uchun yetarli boʻlsa-da, alohida sugʻurta mahsuloti yoki shartnoma tannarxini 
yanada ishonchli aniqlash, qaysi jarayon ortiqcha xarajat keltirib chiqarayotganini baholash hamda masʼul 
boʻlinmalar faoliyatini nazorat qilish imkoniyatini cheklaydi.

Oʻzbekiston Respublikasining «Sugʻurta faoliyati toʻgʻrisida»gi Qonunida sugʻurta faoliyatini amalga 
oshirishning tashkiliy-huquqiy asoslari belgilangan boʻlib, ixtiyoriy sugʻurta sugʻurta shartnomasi va sugʻurta 
qoidalari asosida amalga oshirilishi nazarda tutilgan [1]. Sugʻurta shartnomasini tayyorlash, tuzish, uning amal 
qilishini taʼminlash, sugʻurta hodisasini koʻrib chiqish va majburiyatlarni bajarish bir-biri bilan bogʻliq, biroq 
mazmunan farqlanuvchi biznes jarayonlaridan iborat. Ushbu jarayonlarning har birida turli resurslar sarflanadi 
va tegishli xarajatlar yuzaga keladi.

Sugʻurtalovchilar uchun belgilangan maxsus schyotlar rejasida asosiy faoliyat xarajatlari 2010 — «Sugʻurta 
ishini yuritish xarajatlari» schyotida umumlashtirilishi nazarda tutilgan. Mazkur schyotda xizmatlarni koʻrsatish 
bilan bevosita bogʻliq toʻgʻridan toʻgʻri, yordamchi faoliyat hamda asosiy faoliyatni boshqarish va unga xizmat 
koʻrsatishga oid bilvosita xarajatlar aks ettiriladi [2]. Biroq sintetik schyot xarajatning aynan qaysi shartnoma 
bosqichida, qaysi biznes jarayonida va kimning masʼuliyati doirasida yuzaga kelganini avtomatik ravishda ochib 
bermaydi.

Sugʻurta tashkilotlarida hisob obyektlarini sugʻurta operatsiyalarining iqtisodiy mazmuni bilan bogʻlash 
masalalari I.K. Ochilov va M.K. Yakovlev tadqiqotlarida ham yoritilgan. Mazkur tadqiqotlarda sintetik va analitik 
hisobni rivojlantirish, sugʻurta shartnomalari hamda ular bilan bogʻliq operatsiyalarni hisob obyektlari sifatida 
tavsiflashga eʼtibor qaratilgan [3; 4].

Mazkur muammoni hal qilish uchun sugʻurta shartnomasini uning hayotiy sikli davomida yuzaga keladigan 
xarajatlarni aniqlash, guruhlash va biriktirishga xizmat qiluvchi analitik hisob obyekti sifatida koʻrib chiqish 
maqsadga muvofiq. Mualliflik yondashuviga koʻra, sugʻurta shartnomasining hayotiy sikli sugʻurta qildiruvchining 
arizasi yoki shartnoma tuzishga qaratilgan identifikatsiyalangan murojaati qabul qilingan paytdan boshlanib, 
shartnoma boʻyicha majburiyatlar bajarilishi, shartnomaning amal qilish muddati tugashi yoki boshqa asoslarda 
yakunlanishigacha davom etadigan oʻzaro bogʻliq biznes jarayonlari majmuini ifodalaydi.

Hayotiy siklni quyidagi uchta yirik bosqichga ajratish taklif etiladi:
1. shartnomagacha boʻlgan bosqich — sugʻurta qildiruvchining identifikatsiyalangan murojaati va 

arizasini qabul qilish, tavakkalchilikni baholash hamda sugʻurta shartnomasini rasmiylashtirish; 
2. shartnomaning amal qilish bosqichi — polisni yuritish, maʼlumotlarni yangilash, shartlarga oʻzgartirish 

kiritish va shartnomaga joriy xizmat koʻrsatish; 
3. majburiyatlarni bajarish va shartnomani yakunlash bosqichi — sugʻurta hodisasini tartibga solish, 

sugʻurta toʻlovini tashkil etish, shartnomani uzaytirish, bekor qilish yoki muddati tugashi boʻyicha hisob-kitoblarni 
yakunlash. 

Bunday uch bosqichli yondashuv shartnoma bilan bogʻliq xarajatlarning vaqt, sabab va natija jihatidan 
chegaralarini aniq belgilash imkonini beradi. Bunda sugʻurta mahsulotini umumiy ishlab chiqish, korporativ 
boshqaruv va tashkilotni saqlash xarajatlari alohida shartnomaning hayotiy sikliga toʻgʻridan toʻgʻri kiritilmaydi. 
Ular mahsulot, portfel yoki umumxoʻjalik darajasidagi xarajatlar sifatida baholanib, iqtisodiy asoslangan 
taqsimlash bazalari orqali tegishli obyektlarga olib borilishi lozim.

IFRS 17da sugʻurta shartnomalarini sotish, anderrayting qilish va sugʻurta shartnomalari guruhini 
shakllantirish bilan bogʻliq pul oqimlari sugʻurta shartnomalarini tuzishga oid pul oqimlari sifatida tavsiflangan. 
Standart bunday pul oqimlarini ular bevosita taalluqli boʻlgan sugʻurta shartnomalari portfeli va guruhlariga 
tizimli hamda oqilona asosda taqsimlashni nazarda tutadi [5]. Mazkur xalqaro yondashuv xarajatlarning alohida 
shartnomaga, shartnomalar guruhiga yoki portfelga bogʻliqlik darajasini belgilash zaruratini asoslaydi.

Bunda IFRS 17 talablari tezisda taklif etilayotgan hayotiy sikl tasnifining bevosita normativ shakli sifatida 
emas, balki xarajatlarni sugʻurta shartnomasi, shartnomalar guruhi va portfel bilan bogʻlashning xalqaro uslubiy 
asosi sifatida qoʻllanildi.

Tadqiqotda meʼyoriy-huquqiy hujjatlarni qiyosiy oʻrganish, xarajatlarni iqtisodiy mazmuniga koʻra guruhlash, 
sugʻurta shartnomasi bilan bogʻliq biznes jarayonlarini dekompozitsiya qilish hamda mantiqiy umumlashtirish 
usullaridan foydalanildi.

Shunga asosan, sugʻurta shartnomasi hayotiy siklidagi xarajatlarni shartnomaga bogʻliqlik darajasi boʻyicha 
quyidagicha guruhlash taklif etiladi:

● bevosita shartnoma xarajatlari — aniq sugʻurta shartnomasi yoki sugʻurta hodisasi bilan hujjatli 
bogʻlanadigan xarajatlar; 

● jarayonga oid bilvosita xarajatlar — muayyan biznes jarayonini bajarish bilan bogʻliq, ammo bitta 
shartnomaga toʻgʻridan toʻgʻri biriktirib boʻlmaydigan xarajatlar; 

● portfel yoki mahsulot darajasidagi xarajatlar — bir turdagi sugʻurta mahsulotlari yoki shartnomalar 
guruhiga xizmat qiluvchi xarajatlar; 

● umumxoʻjalik xarajatlari — alohida sugʻurta shartnomasi yoki portfelga bevosita taalluqli boʻlmagan 
boshqaruv va maʼmuriy xarajatlar. 

Ushbu tasnifda bevosita xarajatlar tegishli shartnomaga toʻgʻridan toʻgʻri biriktiriladi. Jarayonga oid bilvosita 
xarajatlar operatsiyalar soni, ish vaqti, murojaatlar soni, sugʻurta hodisalari soni yoki boshqa xarajat omili 

asosida taqsimlanadi. Portfel darajasidagi xarajatlar shartnomalar soni, hisoblangan sugʻurta mukofoti, sugʻurta 
summasi yoki tavakkalchilik darajasiga mutanosib taqsimlanishi mumkin. Umumxoʻjalik xarajatlari alohida 
sugʻurta shartnomasi tannarxiga avtomatik ravishda kiritilmasligi lozim. Ularning sugʻurta xizmatlarini koʻrsatish 
bilan bevosita yoki bilvosita bogʻliqligi iqtisodiy jihatdan asoslangan taqsimlash mezonlari orqali tasdiqlangan 
taqdirdagina tegishli mahsulot, portfel yoki shartnomalar guruhiga olib borilishi maqsadga muvofiq (1-jadval).

1-jadval
Sugʻurta shartnomasining hayotiy sikli boʻyicha xarajatlarni guruhlash va hisobga olish modeli

Hayotiy sikl 
bosqichi Biznes jarayon Xarajatlarning asosiy tarkibi Shartnomaga 

bogʻliqlik darajasi
Hisobga olish yoki 
taqsimlash usuli

Shartnomagacha 
boʻlgan bosqich

Identifikatsiyalangan 
murojaat va arizani qabul 

qilish

Agentlik va brokerlik haqi, individual 
maslahat berish hamda arizani 
qabul qilish va rasmiylashtirish 

xarajatlari

Bevosita yoki portfel 
darajasida

Shartnomaga toʻgʻridan-
toʻgʻri biriktirish yoki 

sotuv kanali boʻyicha 
taqsimlash

Anderrayting va 
tavakkalchilikni baholash

Koʻzdan kechirish, ekspertiza, 
baholash, tibbiy tekshiruv va 

maʼlumotlarni tekshirish xarajatlari
Asosan bevosita

Ariza yoki shartnoma 
identifikatori boʻyicha 

hisobga olish

Shartnomani 
rasmiylashtirish

Polisni shakllantirish, elektron imzo, 
maʼlumotlarni kiritish va hujjatlarni 

qayta ishlash xarajatlari

Bevosita yoki 
jarayonga oid

Shartnoma boʻyicha yoki 
rasmiylashtirilgan polislar 

soniga mutanosib

Shartnomaning 
amal qilish 
bosqichi

Shartnomaga joriy xizmat 
koʻrsatish

Maʼlumotlarni yangilash, qoʻshimcha 
kelishuvlar, monitoring, aloqa va 

axborot xizmatlari

Bevosita yoki 
jarayonga oid

Operatsiyalar soni, 
ish vaqti yoki xizmat 

koʻrsatish davri boʻyicha

Majburiyatlarni 
bajarish va 

shartnomani 
yakunlash 
bosqichi

Sugʻurta hodisasini 
tartibga solish

Arizani qabul qilish, koʻzdan 
kechirish, ekspertiza, zararni 
baholash va yuridik xizmatlar

Bevosita Sugʻurta hodisasi va 
shartnoma kodi boʻyicha

Sugʻurta toʻlovini tashkil 
etish

Bank, hisob-kitob va toʻlovni 
maʼmuriy rasmiylashtirish xarajatlari

Bevosita yoki 
jarayonga oid

Toʻlov operatsiyasi yoki 
toʻlovlar soniga mutanosib

Uzaytirish, bekor qilish 
yoki muddatni yakunlash

Qayta hisoblash, mablagʻlarni 
qaytarish, xabar berish, arxivlash 

xarajatlari

Bevosita yoki 
jarayonga oid

Shartnoma yoki 
yakunlangan 

operatsiyalar soni 
boʻyicha

Manba: muallif ishlanmasi.

Jadvalda sugʻurta toʻlovining oʻzi xarajatlarni guruhlash modeliga kiritilmagan. Chunki sugʻurta toʻlovi 
sugʻurtalovchining shartnoma boʻyicha qabul qilgan majburiyatini bajarish summasi hisoblanadi. Sugʻurta 
hodisasini koʻrib chiqish bilan bogʻliq ekspertiza, koʻzdan kechirish va zararni baholash xarajatlari, shuningdek, 
sugʻurta toʻlovini tashkil etishga oid bank, hisob-kitob va maʼmuriy xarajatlar biznes jarayoni xarajatlari 
hisoblanadi. Ularni bir xil iqtisodiy mazmundagi obyektlar sifatida hisobga olish shartnoma tannarxi va jarayon 
samaradorligini baholashda notoʻgʻri xulosalarga olib kelishi mumkin.

Taklif etilayotgan yondashuvning amaliy tatbiqi har bir xarajat operatsiyasini quyidagi analitik belgilar 
asosida kodlashni talab etadi:

sugʻurta klassi → sugʻurta mahsuloti → shartnoma identifikatori → hayotiy sikl bosqichi → biznes jarayon 
→ xarajat turi → xarajat markazi → masʼuliyat markazi.

Mazkur analitik zanjirda hayotiy sikl bosqichi va biznes jarayon belgilarini bir vaqtda qoʻllash taklif etiladi. 
Natijada xarajatning nafaqat qaysi sugʻurta mahsuloti yoki shartnomaga, balki shartnomaning qaysi bosqichi va 
biznes jarayoniga tegishli ekanini aniqlash imkoniyati kengayadi.

Mazkur kodlash tizimida har bir xarajat operatsiyasi tegishli sugʻurta mahsuloti, shartnoma, hayotiy sikl 
bosqichi va biznes jarayon bilan bogʻlanadi. Bevosita xarajatlar birlamchi hujjatlar asosida toʻgʻridan toʻgʻri 
tegishli hisob obyektiga biriktiriladi, jarayonga oid bilvosita xarajatlar esa operatsiyalar soni, sarflangan ish 
vaqti, murojaatlar soni, sugʻurta hodisalari soni yoki boshqa iqtisodiy asoslangan xarajat omillari boʻyicha 
taqsimlanadi. Shu orqali xarajatlarning shakllanish manbai, yuzaga kelish bosqichi va masʼul boʻlinmasi 
boʻyicha nazorat axboroti yaratiladi.

Xarajatlarni ularni yuzaga keltiruvchi omillar va biznes jarayonlar bilan bogʻlash boshqaruv hisobi axborotining 
tahliliy imkoniyatlarini kengaytiradi. D. Segal sugʻurta kompaniyalari xarajatlarini ularni shakllantiruvchi 

operatsiyalar va faoliyat natijalari bilan bogʻlash yangi biznes narxini belgilash, ichki xarajatlarni nazorat qilish 
hamda kompaniyalar faoliyatini taqqoslash uchun muhimligini asoslagan [6]. Mazkur yondashuv tezisda taklif 
etilgan hayotiy sikl modeli doirasida xarajatlarni shartnoma tuzish, unga xizmat koʻrsatish, sugʻurta hodisasini 
tartibga solish va shartnomani yakunlash jarayonlari boʻyicha ajratish zaruratini qoʻllab-quvvatlaydi.

X U L O S A  V A  T A K L I F L A R
Taklif etilgan guruhlash va analitik hisob modeli sugʻurta shartnomalari bilan bogʻliq xarajatlarning 

shakllanish bosqichlari, biznes jarayonlari va masʼul boʻlinmalar kesimida tahliliy axborot olish imkoniyatini 
kengaytiradi. Bu esa xarajatlarni nazorat qilish, shartnomalar rentabelligini baholash va ichki audit jarayonlarini 
takomillashtirish uchun uslubiy asos yaratadi.

Sugʻurta tashkilotlarida xarajatlarni faqat iqtisodiy elementlar yoki sintetik schyotlar doirasida umumlashtirish 
shartnomalar kesimida boshqaruv qarorlarini qabul qilish uchun yetarli tahliliy axborot bermaydi. Shu sababli 
sugʻurta shartnomasining hayotiy siklini shartnomagacha boʻlgan, shartnomaning amal qilishi hamda 
majburiyatlarni bajarish va shartnomani yakunlash bosqichlariga ajratish, xarajatlarni esa ularning shartnomaga 
bogʻliqlik darajasi va hisobga olish usuli boʻyicha guruhlash taklif etildi.

Tadqiqotning ilmiy natijasi sugʻurta xarajatlarini «hayotiy sikl bosqichi — biznes jarayon — shartnomaga 
bogʻliqlik darajasi — hisobga olish usuli — masʼuliyat markazi» tizimi asosida tasniflash hamda ularni 
analitik hisobga olish modelining ishlab chiqilishida ifodalanadi. Mazkur modelni sugʻurta tashkilotining hisob 
siyosati, ishchi schyotlar rejasi va avtomatlashtirilgan axborot tizimiga joriy etish sugʻurta xizmatlari tannarxini 
shakllantirishning axborot asosini takomillashtirish, shartnomalar rentabelligini baholash hamda xarajatlar 
ustidan ichki nazoratni kuchaytirishga xizmat qiladi.

